
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АМЬТДАД ТОХИОЛДСОН АЛИВАА ЯВДАЛ 



	



	ШҮҮМЖЛЭЛИЙН ХАРИУ

	Тун саяхны нэг өдөр

	Турагтын нурууны яг урдхан

	Олон амьтад хуран цугларч

	Онц чухал зөвлөгөөн болж

	Амжилт бүтээлээ дүгнэн ярилцжээ.

	Алдаж эндсэнээ цэгнэн хэлэлцжээ.

	 

	Шүүмжлэлд гарсан өөрсдийн дутагдлыг

	Шүүн тунгааж даруйхан засаад

	Хариу ирүүлэхийг дараахан нь шаардахад

	Харин зарим нь урвалзан сөргөжээ.

	Ашигтай шүүмжлэлд хэрхэн дургүйцсэнийг

	Алив цөмөөрөө уншиж танилцъя.

	 

	1

	Орвонгоор нь алгадсан ганц модны төлөө

	«Ой Сүйтгэдэг» гэж хулганыy шүүмжилсэн нь

	Хүч тэнхээд минь хүрэхгүй болохоороо

	«Хөөрхөн» хошуу хүргэж байгаа нь тэр л дээ!

	(Баавгай)

	 

	2

	Зальтай гэж намайг

	Зааны шүүмжилснийг сонссон.

	Усан хавдар толгойт

	Уран аргад минь атаархаж л дээ!

	(Үнэг)

	 

	3

	Саз шуудай урдаг гэж

	Хов маргаан гарсан нь

	Өөдгүй жаахан болохоор минь

	Өөчилж байгаа нь тэр биз!

	(Xулгана)

	 

	4

	Тээрмийн илжиг хариуцлагагүй гэж

	Тэнд эндгүй хашхирцгаахаар

	Удаалгүй намайг халаад аль!

	Ус зөөсөн ч ажил байна.

	(Илжиг)

	 

	5

	Хонь, хурганд санаархаж

	Хот руу мяраасан удаагүй.

	Нойртой малчныг шалгах гэтэл

	Нохой намайг гүжирдсэн юм.

	(Чоно)

	 

	6

	Шуургатай ганц шөнө

	Шургаад хэвтсэн төдийд

	Хот муу манадаг гэж

	Хонины хэлснийг хүлээхгүй.

	(Нохой)

	 

	7 

	Зуны сайхан цагт

	Сүүгээ өгсөн юм чинь

	Зутарч ядарсан үедээ

	Өвс рүү ороход яадаг юм бэ?

	(Үхэр)

	 

	8

	Хэвтэр булаалдаад байсан

	Ишгийг мөргөсөн нь буруу бол

	Эвэр зүүж төрсний

	Идийг хэзээ үзэх юм бэ?

	(Ухна)

	 

	9

	Цастай өвлийн улиралд л

	Ханатлаа унтдаг минь үнэн ч

	Цагийг муу ашиглаж

	Цалгардсан удаа байхгүй ээ.

	(Тарвага)

	 

	10

	Өглөө, оройгүй чалчаад

	Үүрээ ч хүртэл засдаггүй гэж

	Тогоруу намайг шүүмжилсний

	Тооцоог түүнтэй хийнэ дээ!

	(Шаазгай)


ШААЗГАЙ ХЭРЭМ ХОЁР

	Ойн алаг шаазгай

	Олноос эртлэн босов.

	Хэн нэгэнтэй уулзаж

	Хээгүй хуучлахыг бодов.

	Эргэн тойрноо ажин

	Эрвэн дэрвэн нисэв.

	Эрэг гангыг ч нэгжиж

	Энд тэндгүй хэсэв.

	Хамгийн анх тэгээд

	Саарал хэрмийг үзэв.

	Халз өмнө нь очоод

	Саатан ингэж өчив.

	— Ганган хэрэм танайхны

	Гавшгай цовоог магтах юм.

	Ойн амьтдын дотроосоо

	Онцгой дүүлдгийг чинь бахдах юм.

	Харагдсан бүгдтэй би бол

	Ханилж нөхөрлөхийг ч боддоггүй

	Харин нэг итгэвэл

	Хамаг юмаа нуудаггүй.

	Үзэж сонссон юмнаасаа

	Өөрт чинь л гэж яримаар байна! гэж

	Үглээ алаг шаазгай

	Үнсэх шахам л хэлжээ.

	Энэ үгийг сонссон

	Эрүү цагаан хэрэм

	Ажил ихтэйхэн явсан ч

	Агшин зуур чагнавал:

	— Бүдүүн хүрэн баавгайн

	Бүтэлгүйг чи мэдэх үү?

	Тэвэрч явсан хүнсээ ч

	Тэнд эндгүй гээчихдэг юм.

	Шар үнэг ёстой

	Шал дэмий амьтан шүү!

	Худлаа нялуурч байгаад л

	Хуурч мэхлэхийг боддог юм.

	Янхир том эвэртэй

	Янгир ямааг танина биз дээ.

	Өндөр хадны оройгоос

	Өлийж харах нь муухай шүү.

	Яс голдуу иддэг

	Ярдаг нохойд дургүй ээ.

	Ян ян гэж хуцаад л

	Ядаж тайван унтуулдаггүй юм.

	Хэрээ шиг хар төрсөн бол

	Хэний ч нүүрийг харахгүй ээ би.

	Үүрэн дотроо нуугдаад л

	Өдөржин хэвтсэн нь дээр гэж

	Бусдыг өөчлөх үгээ

	Олж ядсан шаазгай

	Бушуу холдоосой гэтэл нь

	Хошуу улам цорвойж:

	— Хэрэм ээ! Чи одоо

	Сонин юм хуучил л даа!

	Хэчнээн ч айхавтар нууцыг

	Хэтэвч шиг л хадгална шүү би! гэж

	Дэндүү бялдууч шаазгай

	Дэгэнцэн, догонцон дөхсөөр

	Дэргэд нь ирж наалдан

	Тэврэх аядан нялуурав.

	—Аль нэгэнтэй уулзмагцаа

	Анд нөхрөө муучилдаг

	Хэн нэгэнтэй учирмагцаа

	Хэрэгтэй, хэрэггүйг чалчдаг

	Өөдгүй зантай амьтан бол

	Үнэнч нөхөрлөж чаддаггүй.

	Итгэж шивнэсэн нууцыг ч

	Эгнэгт хадгалж мэддэггүй.

	Ингэж хэрэм хэлээд

	Огцом дүүлэн оджээ.

	Илүү үгтэй шаазгай л

	Орь ганцаараа хоцорчээ.

	 

	1979

	 


ШААЗГАЙН АЖИЛ

	Өглөөний наран

	Ургаж мандахаас

	Үдшийн наран

	Жаргаж шингэтэл

	Айл айлын

	Гадаа дэгэнцэж 

	Алаг шаазгай

	Шагширч өнжинө.

	Өглөө оройгүй

	Шулганаж байгаа

	Үглээ түүний

	Үгийг сонсвол

	— Урьд ой дахь

	Чонын ам

	Улаан байгаа нь

	Учиртай байх.

	Үнэгний үгийг

	Үнэмшихийн аргагүй

	Үнэнийг ярихыг

	Мартсан амьтан!

	Жилийн ихэнхэд

	Унтаад сэрдэггүй

	Талын тарваганы

	Нойр нь лут аа!

	Халтар гөлөгний

	Ховдгийг яана аа!

	Харсан бүхнээ л

	Зууж гүйх юм.

	Бүжин туулайн

	Аймхай нь дэнджээ.

	Бүлтгэнэж дэлдгэнэж

	Хярсан харагдах юм.

	Дэлдэн илжигний

	Чих нь муухай яа.

	Дэлбэгэнэж далбаганаад

	Дэндүү горьгүй ээ.

	Түлээнд явсан

	Тэр нэг хүн

	Түрүүчийн тэргээ

	Онхолдуулж гэхчлэн

	Хол, ойрыг

	Өөлж муучлан

	Хов живээр

	Хоол хайгч

	Олиггүй зант

	Шаазгайн үгийг

	Ойшоож хэн ч

	Чагнахгүй байна.

	Өдөржин ингэж

	Чалчиж явсаар

	Өөрийн ажил нь

	Задгайрч хоцроод

	Төгөл ойд

	Барьсан үүр нь

	Дөрвөн зүгтээ

	Нурсан харагдана.

	Өглөө үлдсэн

	Олон ангаахай нь

	Өл хоолгүй

	Орилолдож дуулдана.

	Өдрийн туршид

	Хоосон чалчсан

	Өөрийнх нь хоолой ч

	Сөөсөн сонстоно.

	 

	1970

	Цэцэрлэг хот

	 


ХОЁР БААВГАЙН МАРГАЛДААН

	Тайга хөвчийн эзэн

	Майга хоёр баавгай

	Хэсэг боргоцой олов.

	Хэрүүл маргаан болов.

	«Би, чи»-дээ хүрэлцэж

	Бие биеэ дүрэмдэв.

	Хэн болохоо үзэлцэж

	Хэмх цохино гэж бухимдав.

	Унанги модыг нэг нь

	Өргөж далайгаад хүрхрэв.

	Ургаа хадыг нөгөө нь

	Сөргөж ховхлоод бархирав.

	Өнөө хэдэн боргоцой нь

	Өнхөрч бөмбөрөн тарав.

	Үлдэж хоцорсон цөөн нь

	Үйрч бутран сарнив.

	Ухаан мөчид тэдний

	Уул зөрөлдөөн удаагүй ч

	Уршиг, гай тарьсан

	Ул мөр нь багадсангүй.

	Хөөрүү зантай баавгай нь

	Хамар нь шархтай хоцров.

	Хүчээр түлхүү цаадах нь

	Хацар нь сорвитой чичрэв.

	Урц овоохой нь нурж

	Гарз багагүй учрав.

	Хавь ойрын амьтдын

	Тав тохийг алдуулав.

	Хоёр баавгайн барьцалдаа

	Хорхой шавжийг ч хохироов.

	Нүсэр тэдний хөлд

	Нүд аньсан нь цөөнгүй ээ.

	 

	1973

	Урд тамир

	 


БААВГАЙН УРИЛГА

	Ус зөөврийн цүзгэр илжгийг

	Уулын баавгай найрт урьжээ.

	«Хүндэт» урилгад хөл алдан

	Хашир илжиг харайж хүрсэнгүй.

	Зочид гийчид нь хуран цуглараад

	Зоогийн ширээнд морилох болоход

	Бухимдсан баавгай торх үүрээд

	Булгийн ус руу алхсан гэнэ.

	Ус зөөлгөх мэргэн аргыг нь

	Урьдаас илжиг мэдсэн байжээ.

	 


БОЛЧИМГҮЙ БОР ХУЛГАНА

	«Уулын бүдүүн модыг ч

	Угаар нь суга татдаг

	Ургаа том хадыг ч

	Улаар нь хага шиддэг

	Хүч тэнхээ гэдэг нь

	Хүрч тэнцэх аргагүй

	Хөвчийн баавгай хэмээх

	Хүчирхэг амьтан байна» гэж

	Ойр, холын амьтад

	Орон, гаран шагшралдахыг

	Одой бяцхан хулгана

	Олон удаа сонсоод

	Алс тэртээд ч дуулиантай

	Алдар цуунд нь атаархав.

	Амьтан бүхнээс давуутай

	Агуу чадалд нь жөтөөрхөв.

	— Хулганын сүрэг бид

	Жижигхэн биетэй л болохоос

	Хурмаст тэнгэрийн доорх

	Хүчирхэг амьтдын нэг!

	Уут савыг ч цоолоод

	Хоол, хүнсээ бөөцийлчихнө.

	Уул, хадыг ч нүхлээд

	Хоргодох байраа хаацайлчихна.

	Данагар тэр баавгай дээр

	Даруйхан явж очоод

	Дал мөрдөн шидэж

	Давуу тэнхээгээ үзүүлээд

	Алдар нэрээ төдхөн

	Алтан дэлхийд түгээж

	Алаг цэцэгт хорвоог

	Алган доороо захирна! гэж

	Өөдөс жаахан хулгана

	Өнжин, хонон бодоод

	Өчүүхэн бургасны мөчрийг

	Үзүүрлэн мэрж бариад

	Хөшгөн униарт дуниартах

	Хөвч тайгыг зүглэж гэнэ.

	Хөлөө хөштөл гүйсээр

	Ойн захад очиж гэнэ.

	Учиргүй бүдүүн хушин дээр

	Соотон саарал амьтан

	Уучлал гуйх адил

	Шомбойн сууж байжээ.

	— Гайхуулдаг лут баавгайг

	Гарцаагүй олж уулзлаа.

	Одоохон чамтай үзэлцэнэ! гээд

	Олийж дээшээ хартал нь

	Самрыг нь цөмж дууссан

	Салбагар бор боргоцой

	Хамар дээр нь унахад

	Хавтгайлдан муужирч ойчжээ.

	Ухаангүй тэрийсэн Хулгана

	Сэхээ дөнгөж ормогцоо

	Ухасхийн арай гэж босуутаа

	Эргэж ч харалгүй харайжээ.

	— Уулын баавгай гэдгийг

	Угаасаа дийлэмгүй юм байна.

	Ургаа хадыг ховхлоод

	Урдаас шидэж байна.

	Эр бярын сайнд л

	Эгээ л амьд гарлаа! гэж

	Эрүү цагаан хэрмээс

	Эмээсэн хулгана ярьсан гэнэ.

	 

	1981

	 


ИЛЖИГ

	Тээрэмд эргэсэн илжиг

	Тэнхээ суудаг гэдэг.

	Тэжээж бордсон илжиг

	Гүзээ сунадаг гэлцдэг.

	Хүч тэнхлүүн илжгийг

	Ачиж эдлэх таатай.

	Гүзээ сунасан илжгийг

	Арчилж тордох лайтай.

	 


ИШИГНИЙ ЭВЭР

	Моожгор богинохон хоёр эвэртэй

	Моодгор жаахан хархан ишгийг

	Хураасан бараан дээр тоглож байхад нь

	Өрөөсөн эвэртэй ухна таарчээ.

	— Өнөө үеийн эрхэм гоёл

	Өрөөсөн эвэр байх нь! гэж бодоод

	Гэнэхэн ишиг ихэд яаран

	Шинэхэн эврээ хашаанд хөшжээ.

	Ургаа эвэр нь тэгтэл булгарч

	Ухаан санаа нь уймран муужирчээ.

	Ачтан эзэн нь авраагүй бол

	Амь алдахад холгүй болжээ.

	Хуц, ухнын мөргөлдөх нь багагүй.

	Хугархай эвэртэй нь тиймээс цөөнгүй ээ.

	 


БУУДАЙН НЯРАВ

	«Ниргэсэн хойно нь хашхирав» гэгч

	Нийтээр ярьдаг хошин үгийн

	Хэрхэн үүссэн ахархан домог

	Хэнд, хэзээ ч сургаалтай байнам.

	Алс хол, айл зэргэлдээ

	Аглаг хангайн түмэн амьтдын

	Боловсон хүчний эрхлэгч агсан

	Болчимгүй үнэг тушаал төлөвлөж

	Болсон буудайн агуулахын нярваар

	Борхон хулганыг дэвшүүлж тавих

	Алсдаа өөртөө ашигтай саналыг

	Ахлагч баавгайдаа танилцуулж гэнэ.

	Дарга баавгай, даамай тунгаалгүй

	Таашаан дэмжээд тамга даржээ.

	Бодлогогүй хулгана ч хүсэлдээ нийцсэн

	«Боломжийн» ажлаа хүлээн аваад

	Амбаар дүүрэн амтат буудайнаас

	Ам мэдэн зооглох болжээ.

	Ахин цаашилсаар бүүр ;амтшин

	Ам даавуугаар хүүдий оёж

	Хураасан буудайгаас сэм сэмхэн

	Хувийн пиндээ зөөж эхэлжээ.

	Эцэс сүүлдээ шунал нь дэндэж

	Энгүй том шуудайг төхөөрч

	Үлдсэн буудайг өглөө, үдэшгүй

	Үүрэн, чирэн аваачих болжээ.

	Баавгай дарга хэзээ нь ч том бэ

	Байр хашаагаа эргэж очвол

	Халуун намар нөөцөлсөн буудай нь

	Харамсаж гомдом хонхойсон байжээ.

	— Эд хариуцагч нярав томилоход

	Ихээхэн хариуцлага алдсан хэмээн

	Боловсон хүчний эрхлэгч үнэгэнд

	Болдог «шагналыг» баавгай хүртээжээ.

	Үлэмж сургаалт тэр «шагнал» нь

	Үнэн чанартаа багагүй оройтож

	Аригласан буудайг нь хулганын сүрэг

	Аль хэдийн зажилсан болохоор

	Тарьж учруулсан гарз нь гэвэл

	Даанч дэндүү газар авчээ.

	«Ниргэсэн хойно нь хашхирав» гэж

	Нийт олноор баавгайг шоолон

	Тэр үеэс энэ үгийг

	Тэнд эндгүй ярилцах болжээ.

	Олны хөрөнгөөр хулганыг бордож

	Оноо суутал нь таргалуулж байгаад

	Амины хүнсэндээ аятайхан хүртэх

	Алсын хомхой зорилго өвөрлөн

	Агуулахын нярваар хулганыг томилсон

	Ашигч үнэгний арга нь ч илэрчээ.

	 

	1978


ОЙН УРАЛДААН

	Ой, талын амьтдын дунд

	Гоо сайхны уралдаан зарлажээ.

	Уран төрсөн уулын буга

	Урт эврээ гайхуулж иржээ.

	Сагсгар сүүлт ганган хэрэм

	Сайхан сүүлээ намируулж иржээ.

	Хөвчийн эзэн хүглэгэр баавгай

	Хүржигнэн, хүржигнэн хүрэлцэн иржээ.

	Эрээн цоохор хөөрхөн жирх

	Харайн дүүлэн хурдалж иржээ.

	Сонор чихт хурдан туулай

	Сонссон доороо дэгдэн иржээ.

	Үлийн цагаан өчүүхэн оготно

	Өглөөн нарнаар эртлэн иржээ.

	Шалбааг туучсан халтар гахай

	Шавхай, шавартайгаа сандруу иржээ.

	Оноот уралдаанд оролцохоор ирсэн

	Олон амьтад цөм шалгуулж

	Үүгээр түүгээр хөлхөн эргэцэж

	Үнэлэлт дүнг хүлээж гэнэ.

	Уулын цаагуур наран тонгойж

	Учиргүй орой болсон хойно

	Хүндэт комисс байраа эзлэв.

	Хүрэлцэн ирэгсэд хүндлэн босов.

	— Гоо сайхан амьтад гэдэг

	Ой, талд олон болохоор

	Байр эзлүүлж цэгнэх ажлыг

	Буйр суурьтай дүгнэх болж

	Нэлээд удаан зөвлөлөө бид!

	Нийлсэн дүнгээ одоо сонсгоё! гэхэд

	Түрүүн байрыг сэмхэн горилсон

	Түмэн амьтдын чимээ намслаа.

	— Гахай хүү гоо сайхнаараа

	Гаргууд чамин явдаг болжээ.

	Эхний байранд түүнийг шалгаруулж

	Эрхэм шагнал олгох боллоо.

	Уралдаан дүгнэх комиссын нэг нь

	Урдах индрээс ингэж мэдэгдлээ.

	Хурсан олон хачирхан гайхаж

	Хурлын байрнаа шуугиан дэгдлээ.

	Хол, ойргүй өдөржин тэнэж

	Хог, новш үнэрлэн ухдаг

	Эрээ цээргүй ийм амьтан

	Эхний байрыг эзлэх болсны

	Нууц учрыг бие биедээ

	Нууж хаалгүй шивнэн хэлэв.

	Урьд орой гахайнд уригдаж

	Ухаан алдталаа ууж согтуурсан

	Дэндүү итгэвэргүй бялдууч үнэг

	Дээрх комиссыг тэргүүлж байж! гэж

	Сэм сэмхэн шивнэн ярилцсаар

	Ам ам дамжин тодхон түгжээ

	 

	1975

	 


АГСАРСАН ТОРОЙ

	Хөвчийн муу хүрэн баавгайн

	Хүч тэнхээтэй ч гайгүйхэн байна.

	Хэн нь чадалтайгаа үзэлцэх юм бол

	Хэмх шидсэн ч юмгүйхэн байна.

	Би л даруухандаа ингэж явдгаас

	Бяраар ч баавгайгаас дутахгүй шүү.

	Худлаа гэж та нар санавал

	Хулчгар баавгайгаа дагуулаад ир.

	Ирүүт нь би шүүрч бариад

	Сүр омгийг нь дараад өгье.

	Хүрүүт тэгээд өргөж шидээд

	Нэр алдрыг нь унагаад тавьчихъя! гэж

	Хүчит баавгайг ойдоо байхад нь

	Хөлчүү торой хашхирч гэнэ.

	Өчүүхэн оготнын нүхэн дээр дэвсэлж

	Өдөржин бардамнан агсарч гэнэ.

	<Өнөө баавгай чинь ирлээ шүү!» гэж

	Үнэг тэндээс гэнэт өгүүлжээ.

	«Орой болчихлоо, тэрнээс ч...» гэнгүүт

	Дороо бушуухан зугтаж оджээ.

	 

	1967

	 


ГАХАЙТАЙ БАРЬЦАХ ХЭРЭГГҮЙ

	Хөршхөн ойрын нутагт биш

	Хүршгүй алсын тэртээд гэнэ.

	Хамгаас нямбай цэвэрч амьтныг

	Хайж олох болсон гэнэ.

	Эцсийн үзлэгийн дүн гарахад

	Эхний байранд гахай шалгарчээ.

	— Яагаад гахай тодрох болов?

	Яриа шуугиан дэгдэж гэнэ.

	Тахиа дарга индрийн араас

	Дохио өгч чимээг намсгаад

	— Гахайтай та нар барьцах хэрэггүй

	Хамгаас цэвэрчийн нотолгоо байна.

	Эрт үеэсээ эрхэмсэг гахайтан

	Элдэв новштой эвлэрдэггүй болохоороо

	Овоолсон хог тааралдах юм бол

	Онгилж хаядаг заншилтай юм гэжээ.

	Тахиа ингэж гахай авгайд

	Тал засахын учир гэвэл

	Хог, шороо ухах ажилд

	Хоёулаа ижилхэн андууд байжээ.

	 

	1977

	 


ҮНЭГНИЙ МЭРИЙСЭН НЬ

	Олон төрлийн

	Шувуу өсгөдөг

	Онцгой нэгэн

	Ойн аж ахуйд

	Тарган тахиаг

	Асрах ажилд

	Талын үнэг

	Ажиллахыг хүсжээ.

	Боловсон хүчин

	Бондгор дорго

	Боломжийн талаас нь

	Боловсруулж судалжээ.

	Амтат арвайн

	Агуулахын нярваар

	Анх эхлээд

	Авъя гэсэн

	Аялаг хариу

	Амаар өгтөл

	Аргат үнэг

	Аягүй дургүйцэж:

	— Арвай, буудайн

	Агуулах сахих ч

	Ашиг багатай

	Ажил даа! гэснээ

	Тэрхэн дороо

	Шуудхан гарчээ

	Тэгээд бүүр

	Сураггүй болжээ.

	Аятайхан ажил

	Амлаж байхад

	Ажиллахыг бодолгүй

	Зугтдаг мөртөө

	Үржлийн тахианы

	Асрагч болохоор

	Үнэгний мэрийсэн

	Учир юу бол?

	 


ГЭНЭН ИТГЭЛ

	Оготно хулганыг

	Асрах ажилд

	Орилоо муурыг

	Томилж гэнэ.

	Өндөр итгэл

	Хүлээсний хариуд

	Үнэнч ажиллахаа ч

	Муур амлажээ.

	Гэвч маргааш нь

	Гэдсээ дундрахад

	Гэнэн зулзага

	Нэгийг шогложээ.

	Хоёр хоноход

	Хорхой нь хүрээд

	Сүүлдсэн хулганыг

	Сүүлдээд хоцорчээ.

	Дараа өдрөөс нь

	Цагаандаа гарч

	Тарган томоос нь л

	Зооглох болжээ.

	Хуудуутай явдал нь

	Ингэж даамжирсаар

	Хулганын сүргийн

	Тал нь хорогджээ.

	Оготно, хулганаас

	Тойрсон муур

	Одоогоор ер

	Төрөөгүй болохоор

	Муу асрагч гэж

	Муужгай авгайг

	Муулж зэмлэхийн

	Ашиг нь юу сан.

	Үнэн итгэл

	Үнэтэй гэлээ ч

	Гэнэн итгэл

	Гэмтэй билээ.

	 

	1974


ИШИГНИЙ ЭНДЭЛ

	Ишиг хүү

	Толгойгоо тольдов.

	Ихээ том

	Эвэр харагдав.

	«Уулын бугын

	Урт эвэртэй

	Ургаа эвэр минь

	Адилхан юм!» гэж

	Томоогүй ишиг

	Сайрхаж бодлоо.

	Томоо ухнатай ч

	Саймшрах боллоо.

	Хөвчийн буга

	Өлөн чоныг

	Хүчит эврээрээ

	Өлгөн мөргөсөн

	Бахархам гавьяа нь

	Агшнаа түглээ.

	Балчирхан ишгэнд

	Атаархал төрлөө.

	Хороо байрнаасаа

	Эртлэн гарлаа.

	Холын ой руу

	Хурдлан хүрлээ.

	Хөх чоныг

	Хайсаар оллоо.

	Хүү мөргөхөөр

	Гүйсээр очлоо.

	«Аяндаа ирсэн

	Амтат хоол!» гэнгүүт

	Араатан чоно

	Хапхийн үмхэв.

	Эвэр бүхний

	Эн чадал

	Ижилхэн байдаггүйг

	Ухаарч мэдээгүй

	Гэнэн ишигний

	Гэнэдсэн харамсалтай.

	Гэмшин тунгаавал

	Хэнд ч хэрэгтэй.

	 

	1983-1-31


ТАХИА

	Модон саравчинд

	Хэдэн тахиа

	Гоо-го, гоо-го

	Гарч, ороход

	Гар хараад

	Гоо-го, гоо-го

	Үүр цаймагц л

	Өндийж өлийнгөө

	Гоо-го, гоо-го

	Өдөр ч, шөнө ч

	Өнөө л хэвээрээ

	Гоо-го, гоо-го

	Хаана ч гэсэн

	Халширч цөхөртөл

	Гоо-го, гоо-го

	Түмэн үед ч

	Түүнээ л давтан

	Гоо-го, гоо-го

	Хоол нэхэхээс цааш

	Хоолой тахианд заяасангүй ээ.

	Холхон ч нисэж дүүлэх

	Жигүүр ч бас ургасангүй ээ.

	 

	1982 


БАР АРСЛАН ХОЁР

	Арслан ,бар хоёр

	Эвэр хурц хумстай.

	Аль аль нь бас

	Овор урт соёотой.

	Сэрээ хумсаа нууж

	Сэмхэн мярааж алхана.

	Хөрөө шүдээ хааж

	Номхон царайлж хөлхөнө.

	Хуурмаг алхаанд нь гэнэдвэл

	Хурц хумс шилдэнэ.

	Нойрмог дүрд нь эндвэл

	Урт соёо шигдэнэ.

	 

	1982

	 


ЗАРИМ АМЬТДЫГ ШООЛСОН ШҮЛЭГ

	I

	Зараа гуай! Та их даарчээ гэж

	Зальт үнэг өгүүлжээ.

	Үнэг л намайг өрөвдөх юм даа гэж

	Өнөө зараа баярлажээ.

	— Тамхи асаах төдийд

	Таныг зараад ч яах вэ?

	Зуухтай цогоос аваад ирвэл

	Зууртаа та дулаацах биш үү гэж

	Аргат үнэг хэлсэн гэнэ

	Авчрахаар зараа явсан гэнэ.

	 

	II

	«Хулганад би хайртай» гэж

	Эрээн муурын өгүүлэхийг

	Хулгар тарвага сонсоод

	Эргүүлж муураас лавлаж:

	— Чухам юунд нь хайртайгаа

	Цохолж хэлээч дээ! гэхэд нь

	«Чухал л зүйлийн нэг дээ!» гээд

	Цодгор гэдсийг нь заасан гэнэ.

	 

	III

	Ойрмог үед амьтад цугларч

	Оргил булаалдах нэр авчээ.

	Хонь тэнд бий юу! гэж

	Хомхой чоно тэгэхэд лавлажээ.

	 

	IV

	Ном, дэвтэр ашигтай гэж

	Тахиа шувууг хашхирахад

	Ноохой хийхэд тустай гэж

	Талын хулгана шувширчээ.

	 

	V

	Хангайн саарал чоно

	Хонийг үнсье гэжээ

	Хаана минь үнсэх вэ? гэхэд нь

	Хоолойг нь заасан гэнэ.

	 

	VI

	— Гахай чи юунд дандаа

	Газар шагайж явдаг юм бэ?

	— Дээшээ харахын хэрэг юу вэ?

	Тэнгэрт ухах хог байх биш дээ!


ЯАРАЛТАЙ ИЛГЭЭХ ЗАХИАЛГА

	 


ХҮҮГИЙН БОДОЛ

	Хайртай ээжийнхээ

	Оёсон дээлийн

	Ханцуйг сэмрээж

	Нөхөөс тавилаа.

	Элбэрэлт ээжийнхээ

	Сэтгэлийг л сэвтээвэл

	Эргээж эвлүүлэх

	Нөхөөс байхгүй ээ.

	Ачтай аавынхаа

	Атгуулж өгсөн

	Амгайг дөлрөөж

	Гагнаас тавилаа.

	Буянтай аавынхаа

	Итгэлийг л цангаавал

	Буцааж нийлүүлэх

	Гагнаас байхгүй ээ.

	 

	1983

	Гичгэнийн гол

	 


НИЙ НУУГҮЙ ЯРИА

	Нэг настай малаа

	Яаж өвөлжүүлэх талаар тань

	Нэгдлийн дарга тантай

	Ний нуугүй сайхан ярилцъя!

	Өнгөрөх өвөл та

	Үнэхээр дэндүү залхуурч

	Өдий төдий төлөө

	Өөд болгосон гэмтэй.

	Энэ хавархан мэндэлсэн

	Эрх хөөрхөн төлүүд чинь

	Эх том малаасаа

	Илүү арчилгаатайг бодсон биз ээ?

	Агсам өвлийн хатууг

	Анх үзэж буй болохоороо

	Өвлийн эхний дохиогоор

	Өрөвдөм харагддагийг мэднэ биз ээ?

	Хамгаас түрүүн тэгэхээр та

	Хариулах эзнийг нь төлөвлөж

	Хашир туршлагатай малчинд

	Хариуцуулж өгөхөө мартуузай.

	Бэлчээр, хотондоо хаана ч

	Бээрч зутрах явдал

	Эр сувай сүргээсээ

	Илүү байдгийг ухаарч

	Нөөлөг дулаан өвөлжөө

	Шилж сонгон нутаглаж

	Нөмөр тохилог хашаа

	Зэхэж бэлдсэн биз ээ!

	Нас гүйцсэн малын

	Эн чийрийг гүйцэж

	Цас ихтэй бэлчээрт

	Идээшилж чаддаггүй болохоор

	Тэжээл бордоог эртнээс 

	Тэвхийтэл нөөцөлж аваад

	Тэнхлүүн цариг байхаас нь

	Тэжээж тордоход бэлэн биз дээ.

	Хөлдүү нойтон хэвтэр дээр

	Амарч дулаацаж чадахгүй

	Хөрж жиндэн хайрагдсаар

	Эндэж магадгүй болохоор

	Хүйтэн өвлийн улиралд

	Хэвтрийг нь дулаан байлгах

	Хөх өтөг, бууцыг

	Хүрэлцэхүйц базаасан биз ээ.

	Нэг настай малаа

	Эртнээс сайн тордохгүй бол

	Нийт мал сүргээ

	Өсгөнө гэхийн үндэсгүй ээ.

	Нэгдлийн дарга тантай

	Үүнийг ярилцах гэсэн юм.

	Нэгдэлч малчдадаа сонсгоход ч

	Илүүгүй гэж бодсон юм.

	 

	1978

	 


ОНОШЛОХ ШИНЖ

	(Тайзан дээр ахмад малчин, залуу мэргэжилтэн хоёр гарч ирнэ)

	ЗАЛУУ

	— Ахмад малчин таныг

	Аргагүй туршлагатай гэх юм.

	Базаахгүй залхуу малчныг

	Батлах оношийг хэлээч?

	 

	АХМАД МАЛЧИН

	— Базаахгүй залхуу малчныг

	Баталж цөхөх юмгүй ээ.

	Судар ном ч сөхөлгүйгээр

	Шуудхан оношилж болдог юм.

	 

	ЗАЛУУ

	— Дэндүү залхуу малчныг

	Дэгсгүй мэдэж болох уу?

	Дэгсгүй мэдэж болдог бол

	Тэнцэх оношийг нь хэлээч?

	 

	АХМАД МАЛЧИН

	— Дэндүү залхуу малчныг

	Дэгсгүй мэдэж болдог юм.

	Дээдийн буянт сүргээ

	Дэлхийн энгээр залдаг юм.

	 

	ЗАЛУУ

	— Хашин хойрго малчныг

	Харуут таньж болох уу?

	Харуут таньж болдог бол

	Хамаарах шинжийг нь хэлээч?

	 

	АХМАД МАЛЧИН

	— Хашин хойрго малчныг

	Харуут таньж болдог юм.

	Хашаа, хороог нь ажвал

	Хайжгар яйжгар байдаг юм.

	 

	ЗАЛУУ

	— Хамгаас залхуу малчныг

	Хазайшгүй нотолж болох уу?

	Хазайшгүй нотолж болдог бол

	Хааж нуулгүй хэлээч?

	 

	АХМАД МАЛЧИН

	— Хамгаас залхуу малчныг

	Хазайшгүй нотолж болдог юм,

	Хаяагаа тойрч шалсаар

	Хариулсан мал нь таргалдаггүй юм.

	 

	ЗАЛУУ

	— Хөнжлөөсөө өндийдөггүй малчныг

	Хөдөлшгүй баталж болох уу?

	Хөдөлшгүй баталж болдог бол

	Хүмүүст одоохон хэлээч?

	 

	АХМАД МАЛЧИН

	— Хөнжлөөсөө өндийдөггүй малчныг

	Хөдөлшгүй баталж болдог юм.

	Хүйтэн өвөл мал нь

	Хөлдүү хэвтэр дээр чичирдэг юм.

	 

	ЗАЛУУ

	— «Аргагүйн эрхэнд» малчныг

	Андуугүй нэрлэж болох уу?

	Андуугүй нэрлэж болдог бол

	Анхдагч шинжийг нь хэлээч?

	 

	АХМАД МАЛЧИН

	— «Аргагүйн эрхэнд» малчныг

	Андуугүй нэрлэж болдог юм.

	Авсан жаахан тэжээлээ ч

	Асган, цутган үрдэг юм.

	 

	ЗАЛУУ

	— Залхуу нь дэндсэн малчныг

	Замд хэрвээ тааралдвал

	Суудал доороос нь хатгаж

	Нүүдэл хийтэл нь цочооё байз!

	 

	АХМАД МАЛЧИН

	— Хашин хойрго малчин

	Хааяа боловч таарна шүү!

	Хаа учирсан газраа

	Хатгаж сэрээж яваарай!

	 

	ХОЁУЛАА ЗЭРГЭЭР

	— Арчаагүй тиймэрхүү хүмүүсийн

	Ажил амьДрал нь уруугаа шүү!

	Авах, идэх хоёрт л

	Атгах гар нь дээшээ шүү!

	 

	1979

	 


ТОХИРОМЖГҮЙ ТОХИРОЛЦОО

	1

	Залхуу хойрго эмчийн

	Задгай байдал бэрхэдсэн

	Зальт хомхой малчны

	Заргын үгээр урхидсан

	Баримт үнэн явдлыг

	Шүлгийн сэдэв болгож

	Балагт муухай булхайн

	Үүдийг хаахыг хичээв.

	 

	2

	— Суудал зөөлөн сандал дээр

	Суурин бөх заларсан

	Суурь, малчдаар шагайлгүй

	Тойрон зугтаж дөлсөн

	Хүндэт эмч таны

	Хүрэлцэн ирэх тохиолыг

	Хүнд өвчилсөн мал

	Хүлцэн хүлээж чадахгүй нь!

	Ойрын нэгэн өдөр

	Манай нэгэн «төлөг»

	Өөрийн мэдэлгүй майлж

	Маанайж гөлөрч байснаа

	Чухам юунаас болсныг нь

	Цохон мэдэх завдалгүй

	Хэд хоногийн өмнөхөн

	Нүд аньж орхилоо.

	“Аар саарыг” аргалчихдаг

	Авгай, бид хоёр

	Нойр хоолгүй ноцолдоод ч

	Бүүр нэмэр болсонгүй.

	Тордож маллах ажлыг

	Малчид бид хариуцсан ч

	Гардаж эмчлэх үүргийг

	Эмч нь хүлээсэн болохоор

	Халуун гэрээсээ холдож

	Хаяан дахь малчдаараа ордоггүй

	Хааяа нэгхэн үзэгдэвч

	Хашаа хороонд ойртдоггүй

	Эрхэм эмч танаас

	Энэ хонь мултрахгүй гэж

	Суудал ихтэй эмчийг

	Шууд л сүрдүүлэн байж

	Өвлийн хүнсэнд зажилсан

	Шилдэг тарган хониндоо

	Өвчний эрхээр сажилсан

	Шийд гаргуулж авахаар

	Заль ихтэй хоньчин

	Заргын үг шидэв.

	Заамдаж авахаас ч буцмааргүй

	Цаанаа л сүрдэм хөдлөв.

	 

	3.

	— Айл өрхөөр явалгүй

	Албан тасалгаанд суусан

	Сүрэг малаа эргэлгүй

	Сүрхий удаан нуугдсан

	Хэл аманд өртөж

	Хэрэг буруудаж мэдэх нь!

	Төлбөр ялбарт сэрдэж

	Төвөг тарьж чадах нь!

	Талын эмч хархүү

	Малгай аван бодов.

	Толгой сэгсэрч байснаа

	Тохирч гарахаар шийдэв.

	 

	4

	— Өөд болсон малаа

	Харамсаж үглэх чинь зүйтэй ч

	Үхсэнийг сэхээх аргыг

	Хараахан нээгээгүй болохоор

	Нэгэнт өнгөрсний хойноос

	Нэхэл дагал боллоо ч

	Нэмэр тус байдаггүйг

	Их л сайн тунгаагаад

	Үд дүнгүй хоёулаа

	Үг хаялцаж байхаар

	Эвээр ярилцан тохироод

	Төвөө сахивал зүйтэй байх!

	Нэгдлийн түмэн сүргээс

	Ганц хонь халихад

	Нэг ч их үгүйлэх

	Гарз биш болохоор

	Им тэмдэгтэй чихийг нь л

	Эвэр дэх тамгатай нь авснаас хойш

	Хэн хэндээ халгүйгээр

	Хийгүй шийдэж болох байна.

	Маш ноцтой өвчнөөр

	Мажийсан болохыг нотолсон

	Мал эмнэлгийн тамгатай

	Магадалгаа би ирүүлье.

	Албан тамгатай баримтыг

	Атгаж байгаа цагт

	Айхавтар явдал болно! гэж

	Адгаж тэвдэхийн хэрэггүй гэж

	Малаа мартсан эмчийг

	Тал засан өгүүлэхэд

	Мад тавьсан нөгөөх нь

	Дал алгадан гарав.

	 

	5. 

	Асар удалгүй тэгээд

	Албан тамгат магадалгаа

	Башир сувдаг хоньчны

	Далбан түрийвчинд орсон ч

	Бараан сүүдэрт зүйлс

	Түмний хараанаас мултарч

	Балаг тарих үйлс

	Түгэх замгүй болохоор

	Будилаант малчны хэрэглэсэн

	Булхай явдал илэрсэн гэнэ.

	Буруут түүнийг аргалсан

	Зальхай эмч мэлэрсэн гэнэ.

	 

	1977

	 


МАЛ БРИГАДЫН ДАРГА

	Мал бригадын даргыг

	Наалдаж орхисон хүн гэж

	Манай сум даяар

	Наргиан болгодог нь учиртай.

	Найман ханат гэрээрээ

	Нэгдлийн төвд бууж

	Нар, салхинд ч цухуйхгүй

	Наалдсан цавуу шиг сууж

	Өдрийн од шиг хааяахан

	Суурь, малчдаараа морилно.

	Өөрийн хариуцсан албаа

	Бүүр түүрхэн зарлана.

	Элч төлөөлөгч маягаар

	Хотол малчдаа удирдаж

	Эрхэлсэн тоот өрхөөрөө

	Ховор эрдэнэ шиг үзэгдэх

	Мань даргын удирдсан

	Мал бригадын ажил нь

	Тал бүр тийшээ

	Тарж бүр задгайрч байна.

	Ардынхаа дунд хүрч

	Ахуй байдалтай нь танилцахгүй

	Ажлынхаа гүнд орж

	Алдаа, оноог нь хяналцахгүй

	Ам хэлний үзүүрхнээр

	Албан хэрэгтээ хөдөлбөл

	Дам сүргийн сэжүүрхнээр

	Тайлан мэдээгээ хөтөлбөл

	Эрхэлж хариуцсан ажил тань

	Эмхэрч цэгцрэхэд хэцүүхэн байна.

	Илбээр та наалдчихаагүй бол

	Албаар болсон ч ховхолмоор байна.

	 

	1978

	 


ЗАЛХУУ МАЛЧИН Л ЦАСНААС АЙДАГ

	Хөдөө уул, тал аль нь ч

	Цасгүй хав хараараа

	Хөлтэй цэнгэлтэй хот, суурин ч

	Басхүү бав бараанаараа

	Өвөл өө, чи яагаад

	Өнөө жил ингэж

	Өдөн цасан элчээ

	Илгээхгүй удаад байна вэ?

	«Харын зуд» малыг

	Хайрдаг хайлгадаг! гэж

	Хашир малчид маань

	Хааяагүй ярьж байна.

	— Хүчит салхи аа, чи

	Хөвсөлзөх үүлсийг чадлаараа

	Хөвөлзүүлэн хөөж ташуурдаад

	Хөрст дэлхийдээ буулгаач!

	Арвин буянт сүргийн маань

	Тавлаг бэлчээр тэлэгдэж

	Ангаж зутран хайлахгүй

	Тарга хүчээ тогтооно.

	Хөвөн цас газрыг

	Хөнжил адил хучихад

	Хөрсний дулаан илч

	Хөөрч дэгддэггүй гэлцэнэ.

	Ханхийсэн ногоон өвсний

	Ханагар нуруу хүрэлцээтэй байна

	Халуу дүүгсэн хашаа хорооны

	Хэвтэр бууц хүртээмжтэй байна.

	— Салхи аа, чи одоохон

	Сарнисан хурын үүлсийг

	Шалавхан тал бүрээс нь хумьж

	Сац түргэн авчраад

	Хангай дэлхийнхээ хэвлийд

	Халуун илчийг нь хадгалах

	Хаш цагаан цасан

	«Дулаан» хөнжил нөмөргөж

	«Харын зуд» гэгчийн

	Халыг чандлан зайлуулж

	Хавтай цагаан өвлийг

	Хавартай мэндлэн золгуул!

	Цас бас орлоо

	Цаг ер нь яах бол? гэж

	Царай даран бэмбэгэнэх

	Жавхаагүй малчин байхгүй ээ.

	«Цагийн юм бүхэн

	Жамаараа цөм байдаг.

	Цасан нимгэн бүрхүүл

	Цангааны эм болдог!» гэж

	Олон, олон өвлийг

	Өнтэй сайхан үдсэн

	Онгон буурлуудын маань үг

	Үнэтэй үнэн байнам.

	 

	1982

	 


БИД ХОЁРЫН ЯРИА

	Мал хариулах хэцүү гэж

	Найз минь халширдаг юм.

	Мах, сүү нь ямар вэ? гэж

	Би асуудаг юм.

	Тариа тарих хүнд гэж

	Нөхөр минь бэрхшээдэг юм.

	Талх, гурил нь амтгүй юу? гэж

	Би асуудаг юм.

	Барилгын ажил хатуу гэж

	Хөрш минь зүрхшээдэг юм.

	Байшинд суух хэцүү юу? гэж

	Би асуудаг юм.

	Тамхи татах зугаатай гээд

	Анд минь баагиулдаг юм.

	Тархи ч үгүй, зүрх ч үгүй болно доо! гэж

	Би зөвлөдөг юм.

	Архи уух наргиантай гээд

	Анд минь балгадаг юм.

	Амьдралаа алдах нь дээ! гэж

	Би хэлдэг юм.

	Ганцаар амьдрах чөлөөтэй гэж

	Тэр минь аминчилдаг юм.

	Гал голомтоо таслах нь уу? гэж

	Би учирладаг юм.

	 

	1966

	 


Бүтээгдэхүүний чанарыг дээшлүүлэх ажлыг зохион байгуулахад манайд их нөөц бололцоо байна.

	(МАХН-ын Төв Хорооны 1978 оны IV бүгд хурлын материалаас)

	 

	ГУТАЛ «ХҮҮГИЙН» ӨЧИЛ

	Үйлдвэрийн дарга «аав»

	Үйлчин оёдолч «ээж»

	Эд шалгагч «эгч»

	Эрхэм мастер «ах»-аа!

	Хот, хөдөөгийн дэлгүүрийн

	Тавиур бүхэнд ярайсан

	Хос гутал нөхдөө

	Төлөөлж очих зүйл байна.

	Хэдэн жилийн өмнө

	Танай үйлдвэрийн «хэвлийгээс»

	Хэмгүй их зардлаар

	Миний «саднууд» төрж

	«Шинэ Гутал» гэдэг

	Сайхан нэр авцгааж

	Шилжүүлгийн данс дагавартай

	Шидэгдэж байсан билээ.

	Өргөн олны хэрэгцээнд

	Хүссэн барааг түгээх

	Үүрэгт ажил хүлээсэн

	Хөөрхий худалдагч тэгэхэд

	— Сүүлийн үеийн загварын

	Сүрхий догьд тооцогдох

	Шир, савхин түрийтэй

	Шилдэг гутлын нэг! гээд

	Хамаг сайхан магтаалыг

	Хамж шимэн урсгасан ч

	Үнэлж үзэх хүн

	Өдий болтол таарсангүй.

	Эхлээд намайг сонирхсон

	Эрээн цамцтай бүсгүй

	— Хошуу хамар нь мурийж! гээд

	Жишүү харан муулснаас хойш

	— Утас оёдол нь ил байна

	Ул нь мөдхөн ханзарна байх!

	— Хатуулга, зуузай муутай байна

	Хазайж доороо майжийна байх!..

	— Ширний нь боловсруулалт дутуу байна

	Шинэхэн хэвээрээ ялбийна байх!

	— Өнгө будаг нь өнгөц байна

	Өгийж зэвийгээд цайчих байх!

	— Түрий боом нь нарийдсан байна

	Орой болголгүй задарна байх! гэж

	Үзэж харсан бүхэн

	Өөлж баахан муулахад

	Дэлгүүрийн залуу худалдагч

	Дэндүү ичдэг байлаа.

	Анх дэлгүүрт ирэхэд

	Гардаж авсан худалдагч

	Арав гаруй удаа

	Халагдаж солигдсон байхад

	Өөдгүй «төрсөн» бид л

	Өлөн шороонд дарагдаж

	Өчнөөн жил тавиур дээр

	Өнгө алдан зогслоо.

	Харин ойрын үеэс

	Харах ч хүнгүй болж

	Шинэ ирсэн худалдагч

	Ширэв татан шилэмдэж:

	—Хийц маяг нь хоцорсон

	Хэрэгцээ хангахгүй эдийг

	Өрөө тасалгаа эзлүүлж

	Үргүй хадгалж байхаар

	Үнийг нь бууруулж актлаад

	Үгүй хийхийг бодвол

	Адаглаж тавиур сулрах

	Ашигтай байна! гэдэг

	Санал дэвшүүлж тавьсныг

	Сайшааж олонх нь дэмжээд

	Хав харанхуй агуулахад

	Хамж цөмийг минь шидэллээ.

	Өчнөөн төчнөөн сайхан

	Үхрийн ширээр эсгэж

	Өдий төдий шинэхэн

	Үйлдвэрийн техник элээж

	Арван хуруу тэгш

	Ажилчны хөлс дуслуулж

	Арвин их хөрөнгөөр

	Арай гэж төрсөн» бид чинь

	Үй олныхоо хэрэгцээг

	Үдийн хугархай ч хангалгүй

	Өөрийн цогцос ширний

	Үнийг ч төлж чадалгүй

	Үргүй зардлын данснаа

	«Өөд болж» байгаа

	Өөдгүй эцсийн тавилангаа

	Үнэн мөнөөр нь өгүүлсэн минь

	Үйлдвэрийн дарга «аав»

	Үйлчин оёдолч «ээж»

	Эд шалгагч «эгч»

	Эрхэм мастер «ах» нарынхаа

	Өмнөх гэмээ ухаарах

	Өөдлөх замаа сэхээрэх

	Ашид хойшдын үйлсэд нь

	Ашиг тустайг бодлоо.

	Д а ш р а м д:

	Гунигт байдалд орсон

	Гутал бидний ижил

	Хоршоо, дэлгүүрийн тавиураас

	Холдож чадахаа байсан

	Үзэмж хийцээр тааруухан

	Өвөл, зуны пальто

	Яйвийж жайвийж орхисон

	Янз хэвгүй шаазан

	Эв гав нь нийлээгүй

	Элдэв модон эдлэл

	Бийлэг дээгүүр үнэлэгдсэн

	Бэлэг дурсгалын бараа

	Өрхийн тооноос ч хальсан

	Үнсний хутгуураас эхлээд

	Өчнөөн төчнөөн зүйлс

	Өнгө алдан зэвхийрч

	Өрөө олон тавиур дээр

	Үүрдийн «харуулд» зогсож байна.

	Өндөр тооны төлөө

	Индэр дээрээс балмагдуулж

	Үзэмж чанарын талаа

	Өлмий доороо хэлмэгдүүлж

	Олон түмний хэрэгцээнд

	Огтхон ч нэмэр болохгүй

	Оромцог болсон бүтээгдэхүүн

	Олшруулж хувилан түгээгчид

	Дараа хожмын ажилдаа

	Даруй эргэлт гаргаж

	Чанар сайтай бүтээлээ

	Өнөр олондоо барихыг

	Тааруу дульхан урчуудад

	Яаруу түргэн уламжлах

	Өчүүхэн богино өчлөө

	Өргөн барьж толилуулъя.

	(Хүндэтгэн мэхийж ёсолсон хөөрхий гутлуудын төлөөлөгч)

	 

	1976


ОЛИГГҮЙ ЗУРШИЛ

	Цаг ашиглах талаар

	Цалгар гэлцэх юм, таныг!

	Яагаад ингэх болсныг

	Ярилцах гэсэн юм, тантай!

	Өглөө ажилд ирэхдээ

	«Үнэгэн» сүүл барьдаг чинь

	Өөрийн чинь хувьд гэвэл

	Өөдгүй хэвшил болсон байна.

	Үдийн «цайны» цагаас

	Өрсөөд гардаг явдал чинь

	Өөрийн чинь хувьд гэвэл

	Өөлмөөр зуршил болсон байна.

	Оройн ажил тарахыг

	Огтхон ч хүлээж чаддаггүй чинь

	Өөрийн чинь хувьд гэвэл

	Олиггүй «өвчин» болсон байна.

	Ажилд суух хугацаандаа ч

	Амжуулж хийснээр дулимагхан

	Ашигтай цагийнхаа нэлээдийг

	Аар саархнаар өнгөрүүлж байна.

	Өрөө тасалгаа хэсүүчилж

	Өөр бусдыг хошуучилж

	Өчнөөн сайхан хугацааг

	Үргүй хоосон өнгөрүүлж

	Харилцуур утаснаас уягдаж

	Ха ха, ха ха хөхөрч

	Амины голдуу яриагаар

	Албаны цагаас хумсалж байна.

	Өнгөрч байгаа минутын

	Үнэ цэнг ухаарч

	Өдөрт бүтээсэн зүйлийнхээ

	Үр дүнг тооцвол

	Цагийг ашиглах талаар

	Цалгар гэгдэхээ болино доо.

	Цаашид бүтээх ажил чинь

	Чамлашгүй өндөрлөх болно доо.

	 

	1977


СОЛИГДСОН ТОЛГОЙ

	Ухаан алдталаа уусан хүн

	Урд замаар гуйвж явна.

	Харанхуй шуурга гэнэт үүсээд

	Халиун малгайг нь хийсгээд явчихлаа.

	Хэд алхаад духаа илснээ

	Хэний толгой вэ? гэж ихээ гайхаад

	— Халиун малгайтай миний толгой

	Хаана байна! гэж хашхирч эхэллээ.

	— Өл халзан энэ толгой

	Өөдгүй нэгний л толгой байж таарна!

	Үнэтэй малгайтай өөрийнхөө толгойг

	Өөр хэнтэй ч солихгүй! гэснээ

	«Уухай чи авчихаа юу» гэж орилоод

	Уяатай үрээг чихдэж авлаа.

	Эмнэг бор зөрж тангараад

	Ихээ хол өшиглөж орхитол

	— Дээрэнгүйлж чи муу толгойг минь сольчхоод

	Дээр нь нэмж зодно гэнэ ээ! гэж

	Ханцуй шамлан арай гэж өндийхөд нь

	Хажуугийн хүмүүс нирхийж инээлээ.

	 

	1965

	 


МАЛГАЙ

	Толгой дээр минь

	Тохирч л байсан

	Тоорцог нэртэй

	Хөнгөн малгай минь

	Цаст уулын

	Оргилыг хараад

	Цагаан тэргүүн дээр нь

	Суухыг санаархаж

	Өөриймсөж дассан

	Эзнийхээ толгойноос

	Үлээх салхиар

	Шалтаглаж хөөрөх гээд

	Олны замд

	Хөмрөн унаж

	Улны доор нь

	Хөөрхийлөм гишгэгдэв.

	Хөлөө ололгүй

	Хөвсрөн дэгдэж

	Үймээнт хөлд

	Үнгэгдсэн малгайгаа

	Өргөж дээш нь

	Авсан гэлээ ч

	Өмсөхийн аргагүй

	Үнээ алджээ.

	«Хээрийн чулуу

	Хэрвээ ховхорвол

	Хэвдээ багтахад

	Хэцүүхэн» гэдэг

	Ухаант ардын

	Сургаал үнэнтэй.

	Ухан тунгаавал

	Хэзээ ч үнэтэй.

	 


ЯАРАЛТАЙ ИЛГЭЭХ ЗАХИАЛГА

	— Тариа ногооны ажилд

	Таатай сайхан техник! гэж

	Танай аж ахуй уржнан

	Трактор намайг авчирсан.

	Харамгүй үнэлж авсны чинь

	Хариу ачийг санаж

	Хавар, хаврын тариалалтад

	Зүтгэх үүргээ ухаарсан.

	Шимт атрын талбарт

	Ноднин эхэлж гараад

	Шинэхэн төрсөн биеийнхээ

	Тэнхээ чадлыг хайрлалгүй

	Хаврын сарын туршид

	Аахилж уухилан тэмүүлж

	Хавтай ургац авахын чинь

	Анхны суурийг тавилцсан.

	Алтан намар танайхан

	Арвин ургац хураагаад

	Амжилт бүтээл чинь өндөрлөж

	Магтуулж байхын цагтаа

	«Аварга хүчит техникийн

	Ашиг шимийг хүртлээ!» гэж

	Аж ахуйн даргаас эхлээд

	Амтай бүхэн шагширсан ч

	Хонгор намар өнгөрөхөд

	Хойтон хавраа мартаад

	Хөөрхийлж үзэлгүй намайг

	Хөсөр хаяж орхисон.

	Төрсөн бие минь хэдийгээр

	Төмөр, ган ч гэлээ ч

	Туйлгүй хайруу жаварт

	Тусламж горилж цөхөрсөн.

	Газраас хийдүүлж тавиагүй

	Гархин дөрвөн дугуй минь

	Цас мөсний хайраад

	Царцаж хөлдөн хэгзэрсэн.

	Ил задгай орхисон

	Эрэг боолтоос эхлээд

	Зэгсэн олон «эрхтэн» минь

	Зэвд идэгдэж гүйцлээ.

	Харуул манаа муутай

	Хайхрах ч эзэнгүй болохоор

	Энд тэндээс минь «чимхэлж»

	Илүүчилж тоногч цөөдсөнгүй.

	Тоо дугаар бичигдсэн

	Тоотой хэдэн түлхүүрийг минь

	Нэг, нэгээр нь зөөсөөр

	Хоосон уут минь хоцорсон

	Хоёр нүд минь болсон

	Хойд, урд гэрлийг минь

	Шунахай нь дэндсэн этгээд

	Шуудхан мултлаад буруулсан

	Араа залгах хөшүүргийг

	Дараа өдөр нь бас л

	Арай чамай салгуутаа

	Ардаа нуусаар алхсан.

	Өвлийн хүйтэнд зутран

	Өөлж тонуулж гутран

	Арчлах энэрэх эзэнгүй

	Аргаа барж байтал

	Урин хавар ойртож

	Уринш хагалгаа эхлэхэд

	Гэнэт та нар сэрж

	Гэрээсээ цухуйн ирж

	Тоногдож хохирсон намайг

	Тойрч баахан холхиж

	— Тоогүй ч юм болжээ! гэж

	Толгой сэгсэрч шогширсноо:

	—Тоосыг нь арчаад ч нэмэргүй! гэж

	Дээрээс инженер айлдаж

	Тосолж арчлаад ч ашиггүй! гэж

	Дэргэдээс механикч оношлоход

	Үлдэж хоцорсон хэсгийг минь

	Эрэгдэж дор нь мултлаад

	Өөр нэгэн «нөхөрт» минь

	Үтэр түргэн угсрахдаа

	«Урд хормойгоо авч

	Xойт хормойгоо нөхөх» гэгч

	Ухаант мэргэн сургаалыг

	Ухаарч даан ч бодоогүй ээ!

	Ажилч нямбай эзэнтэй

	Аварга олон «нөхөд» минь

	Атрын тариан талбай руу

	Араалдан жигдрээд гарахад

	«Эрхтэн» бүрээсээ илүүчлүүлж

	Эрэмдэг болсон би л

	Хашааны мухар сахиад

	Харзайж хөрзийн хоцорч

	Эвгүй болсон тавиландаа

	Элэг эмтрэн харуусаж

	Энэрэлгүй эзэн та нартаа

	Энгүй ихээр гомдсон ч

	Мэргэжилтэн нөхөд та нар

	Мэрийн хичээж тордон

	Оны эхний хагалгаанд

	Оролцох «эрхийг» олговол

	Үржилт тариан талбарт

	Өөрийн увдисыг үзүүлж

	Өндөр үнэлж авсны чинь

	Өртгийг ч давуулж төлөх

	Итгэл мохоогүй гэдгээ

	Эн түрүүн уламжилж

	Талбайд гарахаас өмнө

	Даруйхан засаж өгнө үү?

	 

	«Т р а к т о р» гэжээ.

	Социалист өмчийг нүдний цэцгий мэт хайрлаж түүний эс ширхэг бүрийг элдэв халдлагаас хамгаалах тэмцлийг хүчтэй болгох талаар манай хөдөө аж ахуйн байгууллагууд онцгой анхаарах цаг болсныг бүгд хурлаас зориуд тэмдэглэж байна.

	(МАХН-ын Төв Хорооны 1982 оны IV бүгд хурлын материалаас)

	 


ҮНЭ БА ӨНГӨ

	Дэндсэн шуналтай

	Баян хүн

	Дээхэн үед

	Байсан юм.

	Алтанд дуртай

	Тэр хүнд:

	— Алт өгье

	Гараа өгөөч? гэлээ.

	— Алт хэдийнээс

	Үнэтэй гэлээ ч

	Ажилч гараараа

	Авахгүй гэлээ.

	Мөнгөнд хомхой

	Мөнөөх хүнд:

	— Мөнгө өгье

	Хөлөө өгөөч? гэлээ.

	— Амьдралд мөнгө

	Үнэтэй гэлээ ч

	Алхах хөлөөсөө

	Салахгүй гэлээ.

	Сувдад шунадаг

	Өнөөх хүнд:

	— Сувд өгье

	Нүдээ өгөөч? гэлээ.

	— Харийн сувд

	Үнэтэй гэлээ ч

	Харах нүдээ

	Дүйхгүй гэлээ.

	Булганд шүтдэг

	Тэр хүнд:

	— Булга өгье

	Чихээ өгөөч? гэлээ.

	— Сорт булга

	Үнэтэй гэлээ ч

	Сонсох чихээ

	Солихгүй гэлээ.

	Үнэтэй бүхэн

	Өөрт нь байхад

	Өнгөхөн төдийд

	Шунаж яана вэ?

	 

	1983—6—8

	 


ЦАС МӨС ХОЁР БА ТЭНГЭРИЙН УЛААН НАРАН

	1

	Цангинам жавар сэнгэнэсэн

	Идэр есийн хүйтэнд

	Цан хүүрэг гялалзсан

	Ихэр Тэрхийн хөндийд

	Цас, мөс хоёр

	Нэгэн удаа маргажээ.

	Цаглашгүй ивээлт наран

	Ний нуугүй үнэнийг зөвлөжээ.

	 

	2

	— Цас би

	Цаанаа л өнгөлөг.

	Цав цагаан

	Цавцайсан дун цагаан

	Цанан хөлгөөр, хүмүүс

	Чавхдан нааддаг, над дээр!

	Чарган хөсгөөр бас

	Чахруулан жирийдэг, миний дээгүүр

	Хээнцэр өнгөөрөө ч

	Хэрэг болох талаараа ч

	Хээгүй мөс чамаас

	Хэмжээгүй давуу! гэж

	Хэнэггүйгээр өөрийгөө магтан

	Цас, мөсөнд

	Эрэлхэж гэнэ.

	Чалчиж бүүр

	Ихэрхэж гэнэ.

	 

	3

	— Мөс би

	Мөн ч тунгалаг.

	Өөгүй толигор

	Сэвгүй гөлгөр бас гялгар.

	Мөнгөн тэшүүрээр, хүмүүс

	Өвөлжин нааддаг, над дээр!

	Мөсөн шагайгаар бас

	Өдөржин наргидаг, миний дээр!

	Өөрийн өнгөөрөө ч

	Үй олонд ашгаараа ч

	Өрвөгөр цас чамаас

	Үнэхээр илүү! гэж

	Өөдөөс нь аархан босож

	Мөс, цасанд

	Шаралхаж гэнэ.

	Мөчөөгөө өгөхгүй

	Сайрхаж гэнэ.

	 

	4

	Хэрүүл маргаан

	Хэтэрч гэнэ.

	Хэмгүй их

	Сэдэрч гэнэ.

	Адаг сүүлдээ

	Зарга шүүлгэхээр

	Алтан наранд

	Зарлага илгээжээ.

	Алсаас нар

	Хөдөлжээ.

	Аажим аажим

	Дөтөлжээ.

	Хахир өвлийг

	Цаашлуулан түрлээ.

	Хавар элчээ

	Наашлуулан урилаа.

	Цасны омог

	Дарагдлаа.

	Цагаан дээл нь

	Урагдлаа.

	Мөсний уур

	Барагдлаа.

	Мөн бие нь

	Сорогдлоо.

	 

	5

	Дулаан хавар

	Илчээ илгээсэн

	Халуун наран

	Тэнгэрээс Мишээж:

	— Хүйтэн өвөлд

	Та хоёр минь

	Хөл нийлүүлж

	Ирдэг байна.

	Хойтон хавраа

	Хэн хэн нь

	«Хөлсөө» гоожуулж

	Буцдаг байна.

	Уул бие чинь

	Адилхан ус!

	Урсах тавилан минь

	Ижилхэн бас!

	Цагаан цас минь тэгэхээр

	Зөрж зүтгэх явдалгүй.

	Цавцайх мөс минь тиймээс

	Сөрж адгах учиргүй.

	Аль аль нь

	Ашигтай нь үнэн ч

	Ам хэлээр

	Зодолдож яана вэ?

	Хэн хэн нь

	Хэрэгтэй гэлээ ч 

	Хэрүүл үгээр

	Шидэлцэж яана вэ?

	Ухаан бодол сайн бол

	Хэзээ ч маргах учиргүй.

	Угийн чадал их бол

	Хэнтэй ч сөргөх утгагүй! гэж

	Ачтай наран

	Агаар тэнгэртээ

	Алтан цацрагаа

	Арван тийш нь

	Алтрууланхан 

	Цацрууланхан

	Эелдгээр мишээн

	Эрхэмлэн зөвлөлөө.

	Маргааныг нь

	Мадаггүй тасалсан

	Хэрүүлийг нь

	Хэтрүүлэхгүй тусалсан

	Цаглашгүй ачит наранд

	Баярласнаа илэрхийлж

	Цас, мөс хоёр

	Өвөл ирэхээр буцжээ.

	 

	1983-5-24

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

